
        
            
                
            
        

    
	Хатгин Ц. ДАМДИНСҮРЭН

	 

	ЗУРААЧ ШАРАВЫН ЗАРИМ БҮТЭЭЛИЙН ТУХАЙ

	 

	“ИНТЕРПРЕСС” хэвлэлийн газар Улаанбаатар хотноо 2001 онд эрхлэн хэвлүүлсэн “ЦЭНДИЙН ДАМДИНСҮРЭН : БҮРЭН ЗОХИОЛ (Гутгаар боть)” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗУРААЧ ШАРАВЫН ЗАРИМ БҮТЭЭЛИЙН ТУХАЙ

	1927 онд би Залуучуудын эвлэлийн сонин сэтгүүлийг эрхэлж байсан тул байн байн Хэвлэлийн хороогоор явдаг байлаа. Тэгэхэд Хэвлэлийн хороонд орос ногоон цамцтай, шар царайтай армаг тармаг сахалтай зураач ажиллаж байдаг байлаа. Энэ бол Балдуугийн Шарав гэдэг алдарт зураач маань юм. 

	1928 оны 8 дугаар сард Шарав гуайд захиалга өгч нэг зураг зуруулсан юм. Энэ бол “Залуучуудын эвлэлийн 7 жилийн ой” гэдэг номын хавтасны зураг болно. Аюуш, Хайсандай, бид гурвын зохиож бэлтгэсэн тэр товхимлыг би аваад Шарав гуайтай очиж уулзаад хэллээ. 

	— Шарав гуай! Бид Залуучуудын эвлэлийн 7 жилийн дотор хийсэн бүтээсэн ажлын товч тоймыг энэ номд бичихийг оролдсон юм. Үүнд аятайхан гоё хавтасны зураг зурж өгөөч гэлээ. 

	Тэгэхэд Шарав гуай хэллээ, 

	— За хүүхээ тэгье. Ямаршуу янзтай юм зурвал дээр вэ? гэж надаас асуув. 

	Би хэлэв: 

	— Хуучны балар харанхуй ёсыг эвдэн нурааж, шинэ эрх чөлөөт ёсыг баримтлан мандуулж байгаа залуучуудыг зурвал ямар вэ? гэсэнд Шарав гуай: 

	— За нэг тийм шүү юм би зурчихъя. Та маргааш ирээрэй гэв. 

	Маргааш нь бил үү, нөгөөдөр нь бил үү, очсон чинь Шарав гуай надад зургаа үзүүлэв. Улам улмаар том болж өссөн 7 хүнийг зуржээ. Энэ нь залуучуудын 7 жилийн хөгжлийг үзүүлж байгаа юм гэнэ. Тэр 7 хүн нэг хар уул хад шиг юмыг эвдэж байна. Энэ нь хуучны харанхуй балар ёсыг эвдэж байгаа нь энэ ажээ. Нөгөө баруун гар талд нь нарлаг сайхан цэцэрлэг ургаж байна. Энэ нь шинэ эрх жаргалант ёс мандаж байгаа нь энэ гэнэ. Уг зургийг хар, ногоон, улаан өнгөөр ялгарлан зурсан байлаа. Ер нь сайхан зураг шиг надад санагдлаа. Тэгээд үйлдвэрт оруулж хэвлүүлсэн билээ. 

	Миний ярих гэж байгаа нөгөө нэг зүйл бол 1923 онд хэвлэгдсэн 12 зурагт хуудасны тухай болно. Шарав зураач бол хувьсгалын анхны 12 зурагт хуудсыг зурсан бөгөөд энэ зургаараа олонд их алдартай болсон тул Шаравыг бараг хүн бүхэн мэддэг байлаа. Шарав зураач энэ 12 хуудсыг зурж гаргасан учир ард түмэнд их хайрлагдаж, харин дээд лам нарт их зэвүүцэгдэж байжээ.

Автоматаар үүсгэсэн тайлбар]

	 

	1929 онд Ленинградад хэвлэгдсэн хувьсгалын зурагт хуудаснуудыг Шарав зурсан эссэн тухай элдэв санал маргаан байдаг. Үүнд эдгээр зургийн эх нооргийг Б. Шарав зурсан, тэгээд Ленинградад хэвлэхдээ Зөвлөлтийн чадамгай зураачид засамжилж гаргасан байх гэж би боддог юм. Энэ саналын нотолгоо нь юу вэ гэвэл эдгээр зурагт хуудсыг анх Улаанбаатарт хийсэн нь гарцаагүй юм. Арван хоёр зурагт хуудасны гурвын доорх тайлбар бичиг нь Монгол Ардын хувьсгалт Намын Төв Хорооны нягтлан бодох Гүндийн Дамдинжавын гараар бичигдсэн бололтой юм. Түүний гар бичгийг тэр үеийн Төв Хорооны ажилтан Наваандоо, Нанзад нар таньж байгаа юм. Нөгөө гурван зургийн тайлбар бичгийг Дамбадорж бичсэн байна. Үлдсэн хэдэн зургийн бичгийг хэний гар бичиг болохыг бид таньж чадсангүй. Дамбадорж 1923 онд Ленинградад очиж байсан тул тэнд зургийн бичгийг бичиж болох юм гэхэд Гүндийн Дамдинжав Зөвлөлт улсад явж байгаагүй тул түүнийг Улаанбаатарт бичсэн байхаас өөр аргагүй. 

	Тэр 12 зурагт хуудасны утга гүнзгий, монголын гадаад дотоод байдлыг сайн мэддэг хүн зурсан байх ёстой. Тэгэхлээр тэр үед Шарав гуай ийм улс төрийн гүнзгий мэдлэгтэй байж чадсан болов уу гэдэгт зарим хүн эргэлздэг юм. Үүнд миний санахад зургийн уг сэдэв санааг Шарав гуайд хэлж өгсөн нэг буюу хэд хэдэн сайн зөвлөгч байсан байх. Тэр зөвлөгчийн нэг нь Буяннэмэх байсан болов уу гэж санаж байна. Буяннэмэх бол 1920-иод оноос эхлэн намын хэвлэлд ажилласан, тэр үедээ их туршлагатай сайн зохиолч байсан юм. Тэр зургийн сэдвийг хэлж заахаар барахгүй. Буяннэмэх уг зургийн тайлбарыг ч зохиосон бололтой. Олон зургийн тайлбарыг сонин сэтгүүлийн ерөнхий үгээр бичсэн биш, харин уран дүрслэлтэй ардын үлгэр домгийн хэлээр бичсэн байх юм. 

	Зарим тайлбарын үгийг шүлгээр ч бичсэн байна. Энд нэг зургийн тайлбараас хэдэн мөрийг эш татаж үзүүлье. 

	 

	Рибин (япон) хэлэв:

	“Хэмлэх эзлэхийг эрхэмлэн 

	Хятад, Гуулийг (Солонгосыг) эзлэв. 

	Энэ хоёр орос цагаан нохой ба 

	Эвдэрч бүхий Хятадын Жан нарыг 

	Урин хатгаж энгийн суугаа 

	Орос монголыг залгина гэнэ”. 

	 

	Энэ шүлэг ер нь Буяннэмэхийн шүлэгтэй их төстэй юм. Түүгээр ч барахгүй Буяннэмэхэд эдгээр зургийн сэдвээр бичсэн шүлгүүд байдаг. Түүний зарим нь 1935 онд “Үндэсний соёлын зам” сэтгүүлд хэвлэгдсэн байна. Энд Буяннэмэхийн нэг ийм шүлгийг уншъя. 

	 

	“Урт хэрэм мянган жилийн 

	Урьд цагийн түүхтэй. 

	Умар зүгийн их монголын 

	Ирт мэс нь сүртэй. 

	Хойд зүгийн монгол аймаг 

	Баатар хуягаа тайлж 

	Баруун орны Буддын ёсны 

	Шар хөнжилд унтав. 

	Дайныг дарж шумныг номготгогч 

	Баатар хүн нойрсмогц 

	Цагаан хэрмийн хуучин балгасанд 

	Ногоон хорхой бүтэв. 

	Ногоон хорхой аймшигт хорхой 

	Далайн доторх ороонго, 

	Манж хятадын Маймаа болж 

	Дөрвөн зүгт сарвайв. 

	Монгол, Төвөд, Хотон, Хой Хой 

	Олон овгийн ардыг 

	Ороонго зэлдээ хураан авч 

	Алахыг завдан байхад 

	Ар талаас улаан гэрэлд 

	Сочмог уриа дуурьсахад 

	Ардын баатар сочин сэргэж

	Хувьсгалт сэлмээр таслав”. 

	 

	Энэ шүлгийг Буяннэмэх 1935 онд Шаравын зургаас сэдэв авч зохиосон биш, харин 1922 оны орчим зохиогоод энэ сэдвээрээ Шарав гуайгаар зурагт хуудсыг зуруулсан болов уу гэж санаж байна. 

	Олон настай хүмүүсийн яриан дээрээс үндэслэж энэ тухай бас нэг таамаглалыг хийж болмоор байна. Юу гэвэл, тэр 12 зурагт хуудсыг анх Цэргийн яамны орчим зохиосон бололтой. Өвгөн Ж. Намжилын хэлдгээр болбол тэр 12 зургийг Цэргийн яамны түшмэл Норовсүрэн Шаравт захиалж зуруулсан гэх юм. Өвгөн Лувсанжамьянгийн 1969 онд ярьсан нь: 

	 

	“Би 1926 онд Марзан Шаравтай уулзаж ярьж байгаад түүнээс ингэж асуулаа. 

	— Бадамдоржийн амыг цоожилсон зургийг та зурсан юм уу? гэж асуусанд түүний хэлсэн нь: 

	— Тийм! Би зурсан юм. Норовсүрэн намайг Сүхбаатартай уулзуулж тэр зургийг зуруулсан юм. Тэр зургуудыг зурахад нарийхан гозгор цагаан залуу надад сэдвийг хэлж зааварлаж байсан. Тэр маань Буяндэлгэр комиссар юм уу, Буяннэмэх юм уу, тэр хоёрын нэг байсан” 

	 

	гэж Шарав өөрөө Лувсанжамъянд ярьсан байна. Ингэж зааварласан хүн нь Буяндэлгэр биш, Буяннэмэх байх гэж бид тааварлаж байна. Буяннэмэх 1922 оны намар Цэргийн зөвлөлийн нарийн бичгийн даргыг орлож байсан тул тэр үед энэ ажилд оролцсон байж болох юм. 

	Бас нэг зүйлийг тэмдэглэж хэлэхэд тэр 12 зургаас 11-ийг зөвлөлтийн сэтгүүлч К. П. Кудров “Современная Монголия” сэтгүүлийн 1934 оны гуравдугаарт тайлбарын хамт хэвлэж гаргасан юм. 

	Тэгэхдээ Кудров өөрийн нэрийг Лувсанцэрэн гэж бичжээ. Энэ тухай тодорхой мэдээг К. П. Кудров өөрөө Шинжлэх Ухааны Академийн ажилтан Эрдэмбилэгт 1969 оны 12 дугаар сард ярьж өгсөн байна. Тэр зургуудыг 1934 онд сэтгүүлд дахин хэвлэхэд уг зургийг хуулах ажлыг зураач Лувсаннамжил хийсэн байна. 

	Тэр 12 зурагт хуудасны эх ноорог Шарав гуайд өөрт нь байхыг харсан, үзсэн гэж Эрдэмбилэг, Сундуй зэрэг олон хүн гэрчилж байна. Түүнээс гадна Шарав гуай өөрөө тэдгээр зургийг би зурсан гэж ярьж байсан байна. 

	Говь-Алтай аймгийн ард Галсандоржийн ярьсан нь: 

	 

	“Би 1928 онд Улаанбаатарт очсон юм. Тэнд хуучин таних зураач Шаравтай уулзаад гэрт нь очлоо. Тэгэхэд Шарав надад “Би зурсан юм” гэж олон зураг үзүүлж байсан. Тэр зургуудын дотор шанам малгайтай ламын амыг цоожилсон зураг байсан, бас нэг ламын ам руу олон хүн, мал цуваад орж байгаа зураг байсан. Эдгээр зургийг Шарав “Би зурсан юм” гэж байсан. 

Автоматаар үүсгэсэн тайлбар]

	 

	Тэр 12 зурагт хуудсыг зурсан байдал нь Шаравын зурсан бусад зургаас өөр хэлбэртэй байна гэж зарим хүн хэлж байгаа юм. Энэ эргэлзэлд үнэний хувь байгаа юм. Гэвч Шаравын зургаар эх загвар болгоод Зөвлөлтийн сайн зураачид зассан бололтой тул зургийн хэлбэр байдлын өөрчлөгдөх нь аяндаа мэдээжийн хэрэг. Зарим хүний малгай, ноёны отгын чиглэл зэрэг өөрчлөгдсөн боловч жинхэнэ монгол ахуй байдлыг мэддэг Шаравын зурсан Шанзав ноёны барга малгай, монгол хүний ээтгэр гутал, зүүсэн хэт хутга, ламын зүүсэн цавир, гэрийн хөлтрөг зэрэг яг хэвээр үлдсэн байна. 

	 

	1971

	 

	⁂

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	 

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


ЦЭНДИЙН ДАМДИНСҮРЭН “БҮРЭН ЗОХИОЛ” Гутгаар боть (2001) номын хэвлэн нийтлэлийн мэдээлэл

	 

	Оршил, тайлбар сэлт, ном зүй үйлдэж хэвлэлд бэлтгэсэн Д. ЦЭДЭВ

	 

	“ИНТЕРПРЕСС” хэвлэлийн газар

	Улаанбаатар хот

	2001 он

	 

	Компьютерт эхийг бэлтгэсэн

	О. Мөнхтуяа, Л. Буд

	 

	Хавтасны дизайныг П. Даваа-Очир бэлтгэв.

	 

	Интерпресс хэвлэлийн газрын ерөнхий редактор Жалайр М. Баттөгс

